
P A R A T H Ë N I E 

 
 

“Historia e shqiptarëve gjatë shek. XX” është një projekt shkencor i 
mbështetur nga qeveria shqiptare përmes Agjencisë Kombëtare të 
Teknologjisë dhe Inovacionit, që ka filluar në vitin 2010. Ky projekt kishte 
për qëllim të reflektonte rezultatet e studimeve të reja shkencore që janë 
kryer këto tri dekadat e fundit dhe të pasqyronte pikëpamjet alternative që 
ekzistojnë lidhur me shumë çështje historike të debatueshme. Gjithashtu, 
synim kryesor ka qenë edhe hulumtimi më në gjerësi e thellësi i arkivave 
shqiptare e të huaja për çështje të veçanta, për aq sa ka qenë e mundur, për 
rishqyrtimin e shumë tezave historiografike ose thellimin e argumentimin e 
mëtejshëm të tyre. 

Ky botim përbën vëllimin IV të këtij projekti dhe trajton periudhën e 
Luftës së Dytë Botërore (1939-1944). Ai vjen mbi dhjetë vjet pas botimit 
“Historia e Popullit Shqiptar” (vëll. IV/2008), i cili shënonte një arritje të 
parë në procesin e rishkrimit të historisë së shqiptarëve, përmes një vepre 
përgjithësuese. Botimi i ri ka shfrytëzuar mjaft arritje të tij, por janë bërë 
përpjekje serioze për ta përmirësuar atë në disa drejtime: për të thelluar më 
tej studimin e shumë çështjeve historike që nuk kanë qenë trajtuar sa e si 
duhet më parë; për të bërë kritikën shkencore të një sërë pikëpamjesh, të cilat 
nuk mbështeteshin sa duhet në burime historike ose nuk ishin argumentuar 
plotësisht nga pikëpamja shkencore; janë aplikuar metoda të reja shkencore; 
janë sjellë teza e konkluzione të reja dhe është plotësuar teksti me referenca 
shkencore të domosdoshme, të cilat mungonin në botimin e mëparshëm. Ky 
botim sjell disa teza dhe pikëpamje historiografike konkurruese në raport me 
botimet e mëparshme, të cilat pasqyrojnë një përpjekje të autorëve për një 
rikonceptim shkencor të historisë së kësaj periudhe kaq të debatueshme. Ai 
nuk synon ta mbyllë debatin shkencor por ta vendosë atë mbi një shtrat sa 
më argumentues dhe me kualitet shkencor.  

Gjatë punës kërkimore u studiua gjerësisht literatura historiografike 
shqiptare dhe e huaj, duke e vënë theksin në botimet më të reja, si dhe u krye 
një hulumtim i gjerë në disa arkiva të huaja. Në këtë kuadër janë marrë, 
kryesisht në formë digjitale, gati të gjitha koleksionet e disa arkivave 

europiane, si Arkivi i Ministrisë së Punëve të Jashtme të Italisë, Arkivat 
Kombëtare të Britanisë së Madhe, Arkivi i Ministrisë së Jashtme të Francës 
dhe Arkivi i Ministrisë së Jashtme të Gjermanisë. Koleksione të veçanta janë 
marrë edhe në Arkivat Kombëtare të SHBA, në Arkivin e Shtabit të 
Përgjithshëm të Ushtrisë Italiane; në Arkivat e Maqedonisë, Serbisë, 
Sllovenisë, Bullgarisë, Malit të Zi, Kosovës. Gjithashtu një vëmendje e 
posaçme u është kushtuar edhe hulumtimeve në arkivat e Shqipërisë, me 
theks të veçantë, në arkivat dhe fondet arkivore që janë hapur vitet e fundit 
ku spikat shfrytëzimi i plotë i Arkivit të Partisë Komuniste të Shqipërisë dhe i 
Shtabit të Përgjithshëm të Ushtrisë Nacionalçlirimtare. 

Për realizimin e këtij botimi u angazhuan studiues nga të gjitha trevat 
shqiptare, të cilëve iu shprehim mirënjohjen për kontributin e çmuar që kanë 
dhënë. Një vlerësim të veçantë meritojnë studiuesit më të rinj, të cilët dhanë 
një ndihmesë me të vërtetë të rëndësishme për realizimin e kësaj vepre. 
Organizimi dhe bashkimi i shkrimeve të një grupi të gjerë studiuesish, me 
pikëpamje shkencore e stile të ndryshme shkrimi, në një vepër të përbashkët 
të sintetizuar, ishte një punë mjaft e vështirë. Por, korrektesa e tyre 
profesionale dhe zbatimi me rigorozitet i lirisë akademike ishin dy faktorë që 
e bënë të mundur arritjen e këtij qëllimi. Janë respektuar plotësisht 
pikëpamjet e autorëve, si dhe argumentimi i tyre shkencor. Në tekst, në disa 
raste, janë përfshirë edhe pikëpamjet alternative të autorëve të mëparshëm 
dhe është bërë, sipas rastit, vlerësimi pohues ose kritik i tyre.  

Me këtë rast i shprehim mirënjohjen kolegëve, prof. dr. Muharrem 
Dezhgiu, për kontributin e dhënë në drejtimin e këtij projekti, si dhe ish 
drejtorit të Qendrës së Studimeve Albanologjike, prof. dr. Ardian Marashi, i 
cili mbështeti me dashamirësi dhe korrektesë realizimin e tij.  

Botimi është i pajisur me referenca burimore, të cilat kanë një intensitet 
të ndryshëm në përputhje me faktet ose burimet e reja që janë sjellë. 
Gjithashtu, ndonëse është synuar që historia të trajtohet në mënyrë 
proporcionale nga pikëpamja e vëllimit ose imtësisë së ngjarjeve dhe fakteve, 
në çështjet e debatueshme, ose në çështje për të cilat ka pasur prurje të reja 
shkencore, informacioni i dhënë ka qenë më i detajuar se në pjesët e tjera. 

Autorët e këtij vëllimi janë: prof. dr. Muharrem Dezhgiu, prof. dr. 

Muhamet Shatri, akademik prof. dr. Beqir Meta, prof. dr. Izber Hoti, dr. 

Hasan Bello, dr. Qerim Lita, prof. dr. Halim Purellku, akademik prof. dr. 
Marenglen Verli, prof. dr. Laura Smaqi.  

Studimi u diskutua dhe u miratua në Këshillin Shkencor të Institutit të 
Historisë. Më tej, vijoi puna për reflektimin e vërejtjeve, sugjerimeve si dhe 
për përgatitjen e materialit për shtyp.  

Jam i lumtur të falënderoj të gjithë anëtarët e Këshillit Shkencor që 
ndihmuan me vërejtjet dhe sugjerimet e tyre të çmuara në përmirësimin e 
studimit dhe plotësimin e mangësive të konstatuara. Por, një falënderim dhe 

vlerësim i veçantë shkon për prof. asoc. dr. Sonila Boçi, e cila dha një 
kontribut të çmuar për redaktimin e vëllimit, veçanërisht në plotësimin e disa 
argumenteve shkencore që mungonin duke ofruar me shumë gjenerozitet 
disa nga rezultatet e kërkimit të saj shkencor në këtë fushë. Me një rëndësi të 
veçantë ishin vërejtjet dhe sugjerimet e dhëna nga prof. dr. Ana Lalaj, të cilës 
i shpreh falënderimet më të përzemërta. Po me kaq rëndësi ishte ndihmesa e 
dhënë nga akademik prof. dr. Marenglen Verli, i cili ndihmoi në redaktimin e 
tekstit, si edhe për përzgjedhjen e ilustrimeve. Një falënderim, i drejtohet 
kolegut tim shumë të respektuar të Institutit të Historisë, prof. asoc. dr. 
Afrim Krasniqi, i cili e lexoi dorëshkrimin me shumë vëmendje, duke bërë 
sugjerime të vlefshme për përmirësimin e tij. 

 I gjithë përpunimi teknik si kompjuterizimi i dorëshkrimeve të 
veçanta, redaktimi gjuhësor, treguesi i emrave, unifikimi i shënimeve 
bibliografike, vendosja e fotografive, hartave e skicave, u realizuan nga stafi 
ndihmësshkencor i Institutit të Historisë, Meliha Balla, Mirela Mihali, Ornela 
Haka, të cilat meritojnë mirënjohje për punën cilësore dhe voluminoze që 
kanë përballuar. 

Fotografitë dhe hartat që janë vendosur në botim janë marrë kryesisht 
nga fototeka e Arkivit të Institutit të Historisë, nga Arkivi Qendror Shtetëror 
i Shqipërisë, nga botime të tjera të ndryshme brenda e jashtë vendit, midis të 
cilave duhen veçuar albumet Epopeja e Luftës Antifashiste Nacionalçlirimtare e 
popullit shqiptar (1939-1944), Tiranë: 8 Nëntori, 1980; Faton B. Mehmetaj, 
Natë yjendezur, Pejë: Dukagjin, 2001; Rezistenca e popullit shqiptar gjatë Luftës së 
Dytë Botërore, Drejtoria e Përgjithshme e Arkivave, Tiranë: 2014 etj. 

Ky botim është një përpjekje për të çuar përpara shkrimin e historisë 
kombëtare shqiptare përmes një vepre gjithëpërfshirëse sintetike, duke u 
bazuar në arritjet më të qenësishme shkencore. Duke shpresuar se ia kemi 
arritur qëllimit për të sjellë një kontribut të ri, jemi të ndërgjegjshëm se 
mbeten ende shumë çështje shkencore që kërkojnë zgjidhje e hulumtime të 
mëtejshme. Besojmë se botimet e ardhshme do të sjellin kontribute të reja, 
duke thelluar më tej studimet në këtë fushë. 

 
AKADEMIK  BEQIR META 

 

 

 

 

 


